
Léif Memberen,

Léif Elteren,

Di Verantwortlech vum SDCN fannen et noutwendeg, de Memberen – besonnesch de Kanner – de Sënn an den Zweck vun eisem „Interne Reglement“ an Erënnerung ze ruffen.

Mir hu festgestallt, dass verschidde Memberen ënnert de Kanner sech net (méi) un di Grondsätz halen. Mir riichten eis duerfir mat dësem Schreiwes och un Iech, léif Elteren, an hoffen, dass Dir eist Uleis verstitt an ënnerstëtze kënnt.

Konzentratioun an Disziplinn sinn eis ganz wichteg fir uerdentlech ze trainéieren. Di bescht méiglech Konditioune solle geschaf ginn, fir dass den Training an aller Rou ofgehale ka ginn. Mir hoffen, op Grond vun dësem „Interne Reglement“, dass all Memberen sech dat zu Häerz huelen.
De Comité vum SDCN

Virwuert
An alle Kampfsportaarten wéi am Judo, am Karate, am Aikido etc. gëtt um Trainng vun de Sportler eng gewëssen Haltung ofverlaangt - d’Etikett. Et handelt sech drëm, an enger bestëmter Uerdnung den Training ze absolvéieren. Duerfir huet de Comité vum SDCN et fir néideg fondt, eng Rei Bemierkungen an deem Sënn ze schreiwen. Dëst Dokument soll dem aktive Memberen an den Elteren eng kleng Hëllef sinn, fir verschidden Aspekter vun der Etikett ze erkennen. Duerfir biede mir d’Elteren de SDCN an deem Sënn ze ënnerstëtzen.
Internt Reglement

-

Erënnerung un e puer Grondsätz
I. D’Tenue an d’Kierperhygiène:

1. De wäisse Kimono - Gi - an d’Ceinture - Obi - sollen an engem virbildlechen Zoustand sinn.

2. D’Meedercher an d’Fraen dinn um Training e wäissen T-Shirt ënnert hire Gi un, d’Jongen an d’Männer an der Regel net.

3. D’Sportler sollen net am Kimono op den Training kommen. Se sollen außerhalb vun der Hal wéinstens en Trainingskostüm iwwert hirem Kimono undinn. An der Hal si Vestiairen, wou se hir Kleedung kënne wiesselen. Ënner allen Ëmstänn ass dofir ze suergen, dass de Kimono propper bleift fir ze trainéieren.

4. Et gëtt drun erënnert, dass all d’Sportler pünktlech um Training sollen erschéngen, d.h. ronn 10 Minutten virum Trainingsufank. Dann hu se di néideg Zäit a Rou fir hir Kleedung ze wiesselen, an den Training ka präzis ufänken.

5. All méiglech Wäertsaachen wéi Ketten, Braceletën, Aueren, Spéngelen... sollen doheem gelooss ginn. Während dem Training sinn déi Saachen mat Geforen verbonnen, wann een se unhuet. Dowéint sinn se um Training net zougelooss. Ëmmer erëm fanne mir och nom Training nach Saachen am Sall, déi leie gelooss goufen. Et ass och verbueden, während dem Training Knätschgummi ze iessen.
6. Außerhalb vun der Matten soll een liicht Espadrillen an de Féiss hunn fir den Tatami esou propper wéi méiglech ze halen. 

7. Wann een als neie Member nach kee Gi huet, dann daarf een am Trainingskostüm trainéieren. De Veräin huet der awer oft genug op Lager a kann dem neie Member e Gi géint eng Kautioun léinen. De Member engagéiert sech dann och de geléinte Gi frësch gewäsch erëm ze ginn.
8. Aus Respekt virum Trainingspartner gëtt vill Wäert op Kierperhygiène geluegt. Besonnesch Hänn- a Féissneel sollen propper a kuerz geschnidde sinn.

9. Wa Memberen gesondheetlech (z.B. mat Waarzelen...) geplot sinn, empfiele mir hinnen esou séier wéi méiglech eng uerdentlech Behandlung dovunner ze maachen - och mat Hëllef vun engem Dokter. Et geet eis dobäi och drëm, di aner Sportler virun deem Problem ze schützen.
II. D’Verhalen am Dojo an um Tatami

1. D’Pünktlechkeet, eng korrekt Haltung an en disziplinéiert Verhalen am Dojo - dem Sall an deem trainéiert gëtt - an um Tatami - den Trainingsmatten - sinn onbedingt an ze halen. Kënnt een ze spéit op den Training, da waart een beim Tatami, bis den Trainer een zum Training zouléist.
2. Geet een an de Dojo, verneigt een sech diskret.

3. D’Espadrillen ginn uerdentlech laanscht den Tatami gestallt, ier een op d’Matten trëppelt.

4. Wann een op den Tatami trëppelt, da verneigt een sech. Heimadder gëtt de Respekt virun der Übungsplaz gewisen - all aner alldeeglech Suergen sollen dobaussen bleiwen.

5. D’Etikett betrëfft d’Zeremoni vun der Erëffnung a vum Ofschloss vum Training. Während dësem Moment ass et  absolutt roueg am Sall.
6.  Geet een op den Tatami, da stellt een sech direkt op seng Plaz - vu lénks no riets aus der Siicht vum Trainer -, de Graden no. Déijéineg, déi kee Kimono bei sech hunn, sti ganz um Enn vun der Rei. Et bleift ee roueg stoen an et waart een, bis den Trainer seet, wat ze geschéien huet. Vun elo un soll net méi geschwat ginn. Just den Trainer gëtt verschidde Kommandoen.
a) Seiza: Alleguer setzen sech mateneen op d’Knéien - mat lénkem Fouss fir d’éischt - a passen op, dass d’Zéiwen oprecht stinn. Duerno léist een sech ganz op den Talon erof an d’Zéiwen leien gestreckt no hannen. D’Hänn leien entspaant uewen op de Been. De Kierper gëtt riicht gehal.
b)  Mokuzo: Et gëtt ee ganz roueg. D’An gi kuerz zougemaach an d’Hänn bleiwen roueg leien; et konzentréiert een sech op den Training.

c)  Jame: D’An ginn opgemaach, et bleift ee riicht sëtzen an et waart ee roueg op den nächsten Kommando.

d)  Rei: Trainer a Schüler verneigen sech viruneneen. D’Hänn gi flaach - en Dräieck zwëchen den Daumen an Zeigefanger - op den Tatami geluegt a mat der Stir beréiert. Wann den Trainer opgestanen ass, da stinn d’Sportler all mateneen op Kommando vum Trainer - Tate - mam rietse Fouss fir d’éischt op. Wa jiddereen riicht steet, mécht een mat allen aneren zesummen op Kommando - Rei - eng liicht Verneigung, an den Training kann ufänken.

e)  Um Enn vum Training ginn diselwecht Kommandoen nach eng kéier widerholl.
7. Den Trainingspartner gëtt ëmmer mat Respekt behandelt, egal mat weem een ze trainéieren huet. Den Trainer bestëmmt d’Trainingspartner.

8. D’Toiletten sollen virum Training opgesicht ginn. Sollt een den Tatami während dem Training musse verloossen, da gëtt och den Trainer aus Sécherheetsgrënn gefrot. Wann een erëm kënt, da meldt een sech beim Trainer.
9. All Übung fängt mam Grouss vum Partner un, an hält och domadder op.

10. Wann den Trainer Übungen erkläert a weist, da soll gutt opgepasst ginn, fir dass een am Stand ass, d’Übungen esou séier an esou gutt wéi méiglech ze widerhuelen.

11. Et ass ëmmer Rou verlaangt. De bewosst stéirende Member gëtt vum Trainer zurecht gewisen. Sollt de Betreffenden sech net besseren, kann hien fir eng gewëssen Zäit vum Training ausgeschloss ginn. Am schlëmste Fall gëtt hien op Grond vun de Statuten, Art. 7, aus dem Veräin ausgeschloss ouni Usproch op d’Zréckbezuelen vu sengem Beitrag.
12. Um Enn vum Training gëtt den Tatami würdeg verlooss; et verneigt een sech diskret, et deet een seng Espadrillen un an et verléist een de Sall fir an de Vestiaire ze goen a seng Kleedung erëm ze wiesselen.

13. Wann een den Dojo verléist, da verneigt een sech.

14. Engem neie Member ass et erlaabt, dräimol gratis an op eege Verantwortung ze trainéieren, ier hien sech definitiv aschreift. 
III. D’Zuschauer
1. Fir den Oflaf vum Training net ze stéieren a fir dass d’Sportler gutt a konzentréiert trainéiere kënnen, sinn d’Zuschauer gebieden onopfälleg Plaz ze huelen a sech esou diskret wéi méiglech ze verhalen.
2. Wa Leit vu klenge Kanner begleed sinn, biede mir si, hir Kanner bei sech ze halen an dofir ze suergen, dass se net stéieren.
IV. De „Passage de grade“ - Pdg

1. De Pdg gëtt eemol d’Joer ofgehalen. De Comité leet den Datum am Ufank vun der Saison fest, fir dass sech all Memberen den Dag fräihale kann.
2. De Mindestalter, fir e Pdg ze präsentéieren, ass 9 Joer.

3. 75% Trainingspräsenz muss e Member hunn, fir sech duerfen um Pdg ze präsentéieren.

4. D’Zäiten zwëschen den Pdgën sinn national an international vun de Federatiounen festgeluegt.
5. Jiddereen ass wéi ëmmer ganz pünktlech.
6. Während der Prüfung ass absolutt Rou am Sall.

7. Eng Kommissioun préift, ob d’Prüfung gepakt gouf. D’Entscheedung ass net unzefechten.

